
Оқу ордасындағы жүздесу
С.Сейфуллин атындағы Қазақ агротехникалық университетінің Әскери кафедрасында Үндістан Қарулы Күштерінен келген 20 шақты делегация қонақта болып қайтты.
     Жақында Астана қаласының С.Сейфуллин атындағы Қазақ агротехникалық университетінің Әскери кафедрасында Үндістан Қарулы Күштерінен келген 20 шақты делегация қонақта болып қайтты. Үнділік әскерилерді кафедраның ішкі құрылымымен полковник Совет Әлжапаров таныстырды. Алдымен кіреберістегі дәлізде еліміздің Жоғары Бас қолбасшысын, Қорғаныс министрі мен Қарулы Күштердің жай-жапсары туралы бірауық баяндай кетті. Сосын  жоғары қабаттағы сыныптарға көтерілді. Алдымен жаппай қырып–жою қаруы сыныбына, кейіннен тактикалық оқу бөлмесіне, оқ-қару т. б.  сыныптарды түгелдей аралап шықты. Оқ ату (тир) сыныбына аялдаған үнділік делегациялар электронды сыныптың жетістігін байқау мақсатында, тир  атып көрді. Сосын қазақстандық оқытушылар қауымымен, әскери студенттермен сырласып, естелік суреттерге түсті. Сондай-ақ, делегация өздерін қызықтырған сауалдарға аудармашы арқылы қанығып отырды. Қонақтарды әсіресе, оқу аудиторияларының  керекті материалдық  жабдықтармен толықтай  қамтылуы мен мультимедиалық  сыныптар қызықтырды. Бұдан өзге кафедраның төменгі қабатында орналасқан 12 түрлі инженерлік  техникаларды  да тамашалаудан  қағыс қалған жоқ. 
     Кафедра бастығы, подполковник Совет Қайыркенұлы:  «Қорғаныс министрлігі  жылына резервке 3200 офицер дайындап шығады. Жалпы, Қазақстанда 22 әскери кафедра бар.  Жыл сайын грантпен 220 студент оқуға түседі. Мұнда көбіне болашақ аэроұтқыр мамандарын, саперлар мен химиялық барлаушыларды даярлап шығамыз. Кафедрамызда 22 аудитория бар. 450-ге жуық болашақ әскерилер оқу  кестесіне сай толыққанды білім алуда. Оқытушылар құрамының біраз бөлігін ауған соғысының ардагерлері құрайды. Студенттеріміз Қарулы Күштердегі сияқты тәуліктік кезекшілікке түседі»  деп атап өтті. 
     52 жылдық тарихы бар оқу орнындағы әскери кафедраны ғана араламай, үндік офицерлер университеттің басқа да бөлімдерімен, кітапханасымен, студенттерімен жүздесті. Кездесу барысында кафедраның оқытушылар қауымына естелік сыйлықтарын табыс етті.

     Айта кетейік,  алдымыздағы жылы 13 қаңтарда Үндістан күніне орай, аталмыш кафедрадан 1 оқытушы офицер мен 2 студент арнайы шақыртумен Үндістан еліне барғалы отыр. Жалпы, бұл кездесу екі елдің ынтымағы мен достығын арттыра түсуіне айтарлықтай септігін тигізетін игі шара болды.
